
Nafarroako Museoan, "Julio González en la colección del IVAM" erakusketa egonen da ikusgai, abuztuaren 24ra arte

Valentziako pinakotekako 61 lan dira (besteak beste, 30 eskultura), eta erakusketa gaur arratsaldean inauguratuko dute

Ostirala, 2008ko maiatzaren 23a. Juan Ramón Corpas Mauleón Nafarroako Gobernuko Kultura eta Turismo Departamentuko kontseilariak Nafarroako Museoan bihartik (maiatzaren 24a) abuztuaren 24ra arte ikusgai egonen den arte erakusketa aurkeztu du, gaur goizean. Kontseilariarekin batera, Miguel Ángel Hurtado Nafarroako Museoko zuzendari eta erakusketako komisarioa eta Josep Salvador IVAMeko (Institut Valencià d`Art Modern) kontserbatzailea egon dira. Gaur arratsaldean, 20:00etan, inaugurazio ofiziala eginen dute. 

Erakusketaren izena “Julio González en la colección de IVAM” (Julio González IVAMeko bilduman) da. Artistaren erakusketa monografikoan ibilbide osoa bildu dute, hainbat generotako lanekin (bitxigintza, pintura, marrazketa eta eskultura). 


Guztira 61 lan dira, eta horietatik 30 burdin forjatu, brontze urtu eta harlanduzko eskulturak dira. Bestalde, erliebean landutako metalezko xaflekin egindako 3 lan eta zilar, kobre eta burdinazko 5 bitxi ere badaude. Gainerako lanak, paperean eta kartoian egindako marrazkiak dira (akuarela, arkatza, Txinako tinta, pastela, etab.).


Lan guztiak Valentziako Generalitatearen mendeko IVAMetik ekarri dituzte; izan ere, bertan dago Julio Gonzálezen lanen bildumarik onenetako bat. 


Erakusketa dela-eta, katalogo bat egin dute, Consuelo Císcar IVAMeko zuzendariaren, David Smith eskultorearen eta Tomás Llorens arte kritikariaren testuekin. 


Bestalde, zenbait jarduera didaktiko antolatu dituzte. Esaterako, bisita gidatuak eginen dituzte, ekaineko asteburuetan (ekainaren 7, 14, 21, eta 28an, 17:30ean, eta ekainaren 8, 15, 22 eta 29an, 12:30ean), eta baita lantegiak ere. Abuztuan, berriz, plastika eta antzerki adierazpenari buruzko lantegiak eginen dituzte, Julio Gonzálezen lanetan oinarrituta, eta horien iragarkiak bere garaian eginen dituzte. 


Erakusketaren ordutegiak honako hauek izanen dira: asteartetik larunbatera, 9:30etik 14:00etara eta 17:00etatik 19:00etara; eta igande, jaiegun eta uztailaren 8, 9, 10, 11 eta 12an, 11:00etatik 14:00etara. Astelehenetan eta uztailaren 6an, berriz, itxita egonen da. 

Biografia


Julio González Pellicer Bartzelonan jaio zen, 1876an, eta 1899an Parisera joan zen bizitzera. XX. mendearen hasieran marrazki ugari egin zituen, hainbat gairi buruzkoak (amatasuna, paisaia, edo eguneroko bizitza), eta baita Picassoren estilo “urdin”-arekin nolabaiteko antzekotasuna duten zenbait olio margolan ere.

Parisen bizi izan zen lehenengo urteetan, margolari eta dekoratzaile jardun zen. 

Lehen Mundu Gerraren ondoren, Julio Gonzálezek gogorrago ekin zion sorkuntza artistikoari, eta hainbat erakusketa egin zituen Salon des Indépendants eta Salon d’Automne aretoetan. Noizbehinka Salon des Surindépendants aretoan ere egin zituen erakusketak. 1922an, bakarkako lehen erakusketa egin zuen, Povolozky Galerian, eta ordutik aurrera, taldekako hainbat erakusketatan parte hartu zuen. 


Hogeiko hamarkadara arte lehentasuna pinturari eman bazion ere, orduan eskulturak egiten hasi zen. Dirudienez, brontzezko zenbait eskultura txiki egin zituen urteotan. Nolanahi ere, erabakigarriena honako hau izan zen: metalezko eskulturak egiteko gero eta maizago bitxigintza erabiltzea (Gonzálezek menderatzen zuen teknika). Hartara, maskarak, aurpegiak, edo, 1927tik aurrera, figura etzanak eta natura hilak (metalezko xaflekin) egin zituen. 


Hogeiko hamarkadaren erdialdean, Pablo Gargallo, Constantin Brancusi eta Picassorekin egin zuen topo Julio Gonzálezek, eta horrexek bideratu zuen artista eskulturarantz.

Picassok ez zuen eskarmentu handirik metalaren lanketan, eta Gonzálezi laguntza eskatu zion Guillaume Apollinaireren omenezko ehorzte monumentua egiteko. Proiektu hori gauzatu osteko bi urteetan hamabosten bat eskultura egin zituzten bi artistek, elkarrekin (batzuk ideia beretik eratorritakoak). Bien arteko lankidetzari amaiera emateko, “Mujer en el jardín” (Emakumea lorategian) egin zuten. Hartara, Julio Gonzálezen eskultore jarduna sendotuz joan zen, eta hainbat erakusketa egin zituen. 


Espezialisten ustez, Gonzálezen ibilbide artistikoko aldirik emankorrena 1932tik 1939ra bitartekoa izan zen. Aldi horretan egin zituen “Maternidades” izeneko bi eskulturak (Londresko Tate Gallery eta Stockholmeko Moderna Museet, hurrenez hurren), eta “Cabeza llamada El Túnel” (Tate), “Cabeza llamada el Caracol” (New Yorkeko MoMA), eta “Mujer peinándose II” (MoMA) eskulturak. Baita Roberta Gonzálezek Parisko MNAM Museoari emandako lanek osatzen duten multzoa ere. 


Aipaturiko aldiaren amaiera aldera, garrantzi handiko lau lan egin zituen Gonzálezek, “Mujeres sentadas” lanaren masa-hizkuntza eta hari itxurako eskulturetako “espazioko marrazkiak” bateratzeko proiektutzat jo daitezkeen lanak. Honako hauek, hain justu: “La Gran Trompeta”, “Dafne”, eta, batik bat, “La Montserrat” (Amsterdameko Stedelijk Museum) eta “Mujer ante el espejo” (IVAM). Espainiako Gerra Zibila piztu zen garaian egin zituen lan horiek, artista sakon-sakonean markatu zuen garaian; izan ere, errepublikazalea eta katalanista zen. 

1937tik aurrera, artistaren zailtasun ekonomikoak eta profesionalak ugaritzearekin batera, Julio Gonzálezen hizkuntzak berritzaile izateari utzi zion, eta konplexuago bilakatu zen. Urte horretatik aurrera egin zituen ia lan guztiak IVAMen daude gaur egun. Espezialisten arabera, bi hauek nabarmendu daitezke: “Hombre Cactus I” (IVAM) eta “Hombre Cactus II” (Manheimeko Kunsthalle). Horietan, masa-hizkuntzak eta “espazioko marrazkiak” modu bereizi ezinean egiten dute bat.

Hogeita hamarreko hamarkadako azkeneko urteak gogorrak izan ziren. Alemaniarrek Paris okupatu zutenean, 1939tik aurrera, ez zuen soplete oxiazetilenikoa erabiltzerik izan, eta hortaz, ezin izan zuen metalezko eskulturarik egin. Eskulturak egiteko ia aukerarik gabe, Julio Gonzálezek batik bat marrazkiak egin zituen bere bizitzako azkeneko bi urteetan. 1942ko martxoaren 27an hil zen. 

